
REPUBLIKA E SHQIPËRISË 
KOMISIONERI PËR MBROJTJEN NGA DISKRIMINIMI 

 
Nr. 872/10 Prot.                           Tiranë, më   03. 11. 2025 

 

 

 

V E N D I M 

 

Nr._ 249, datë _03.11.2025 

 

Bazuar në ligjin 10221/2010 “Për Mbrojtjen nga Diskriminimi”, të ndryshuar, pranë Komisionerit 

për Mbrojtjen nga Diskriminimi është regjistruar ankesa nr.137 Regj., datë 03.06.2025, paraqitur 

nga z. H. M., dhe z. A. M., në të cilën pretendohet diskriminim për shkak të aftësisë së kufizuar, 

nga linja e transportit të udhëtarëve Gostim-Cërrik, linjë e cila operohet nga shoqëria “Gostima 

Travel” sh.p.k., me NIPT L02625204S. 

 

Në përfundim të shqyrtimit të ankesës, Komisioneri, 

K O N S T A T O I: 

I. Parashtrimi i fakteve sipas subjektit ankues. 

Subjekti ankues, në parashtrimet e depozituara pranë KMD-së, ndër të tjera, citon se: “Unë i 

nënshkruari H. M., së bashku me shoqëruesen time dhe një anëtar të Shoqatës Shpresë për të 

verbërit shokun A. M., në datën 28.05.2025, do të udhëtonim nga Gostima në Cërrik dhe hipëm në 

furgonin me targ AB 306 DM rreth orës 09:15 dhe kemi arritur rreth orës 09:24. Kur zbritëm dhe 

paraqitëm librëzën, nuk na u njoh libreza dhe na kërkuan të paguanim biletë të plotë, duke na 

thënë që nuk e njohim fare si librezë.” 

 

Përfundimisht ankuesit kërkojnë nga Komisineri konstatimin e diskriminimit dhe eleminimin e 

pasojave që vijnë për shkak të tij. 

 

II. Ndjekja e procedurës për shqyrtimin e ankesës nga Komisioneri. 
 
Komisioneri mori në shqyrtim ankesën bazuar në kompetencën e parashikuar nga neni 32, pika 1, 

shkronja “a”, të ligjit nr. 10221/2010 “Për Mbrojtjen nga Diskriminimi”, të ndryshuar, që i jep të 

drejtën për të shqyrtuar ankesat nga personat ose grupet e personave që pretendojnë se janë 

diskriminuar, sipas parashikimeve të këtij ligji. 

Bazuar në nenin 7, të ligjit 10221/2010 “Për Mbrojtjen nga Diskriminimi”, të ndryshuar, mbrojtja 

nga diskriminimi, garantohet ndaj çdo veprimi ose mosveprimi të autoriteteve publike ose 

personave fizikë a juridikë që marrin pjesë në jetën dhe sektorët publikë ose privatë, që krijojnë 

baza për mohimin e barazisë ndaj një personi apo grupi personash, ose që i ekspozon ata ndaj një 

trajtimi të padrejtë dhe jo të barabartë, kur ata ndodhen në rrethana të njëjta ose të ngjashme, në 

krahasim me persona të tjerë ose grupe personash. 

Pas verifikimeve të kryera nga ana e Komisionerit, me shkresën nr. 14898/1 prot., datë 29.07.2025, 

iu kërkua informacion Drejtorisë së Përgjithshme të Shërbimeve të Transportit Rrugor 

(DPSHTRR) për identifikimin e shoqërisë së transportit që operon në linjën Gostimë–Cërrik. Kjo 

e fundit informoi, ndër të tjera, se: “...Linjat e transportit të udhëtarëve Cërrik-Gostimë-Cërrik 

dhe anasjelltas nuk janë pjesë e rrjetit të linjave të transportit ndërqytetës të udhëtarëve me 

autobus, por janë linja të transportit rrethqytetës për të cilat organi kompetent i licencimit dhe 

çertifikimit është Bashkia e Cërrik.”   

 
Ndjekja e procedurës për shqyrtimin e ankesës nga Komisioneri. 

Ankesa e paraqitur është në përputhje me kërkesat e nenit 33, pika 3, të LMD dhe u pranua për 

shqyrtim, pasi nuk ekziston asnjë nga shkaqet për mospranim të përcaktuara nga neni 33, pika 4, 

të po këtij ligji. Në zbatim të parashikimeve ligjore, të neneve 32 dhe 33, LMD, Komisioneri ka 

shqyrtuar çështjen duke ndërmarrë hapat si më poshtë: 

 

1. Me shkresën nr. 872/1 prot., datë 09.06.2025, Komisioneri, ka njoftuar dhe kërkuar 

informacion nga Bashkia Cërrik, për ankesën e bërë nga pala ankuese, duke kërkuar në mënyrë 

të veçantë informacion në lidhje me çështjen. 

2. Duke marrë shkas nga mosdërgimi i informacionit të kërkuar me shkresën e mësipërme me 

shkresën nr.872/2 prot., datë 08.07.2025 të Komisionerit iu rikërkua informacioni. 

3. Në vijim me shkresën nr. 872/3 pro., datë 17.07.2025 nga Shoqata Shpresë për të Verbërit 

është sqaruar që problematika e ngritur nga pala ankuese është një problem që prek të gjithë 

personat me aftësi të kufizuar në këtë qytet. 

4. Me shkresën nr. 872/4 prot., datë 17.07.2025 është administruar informacion shtesë nga z. A. 

M., në lidhje me ankesën objekt shqyrtimi. 

5. Me shkresën nr. 872/5 07.08.2025 të Komisionerit është kërkuar informacion Shoqërisë 

Gostima Travel sh.p.k., Bashkisë Elbasan, Task-Forcës për përmirësimin e Nivelit të Kontrollit 

të Mjeteve Motorrike e Rimorkiove të Tyre. 

6. Në përgjigje të kërkesave të mësipërme për informacion, me shkresën nr. 1647/1 prot., datë 

31. 07.20251 Bashkia Cërrik ktheu përgjigje duke informuar Komisionerin se:  Në vijim të 

shkresës tuaj me Nr. prot, 873/ dt. 09.07.2025, protokolluar më Bashkinë Cërrik më datë, 

 

1 Administruar pranë Komisionerit me nr. 872/6 prot., datë 14.08.2025. 

mailto:info@kmd.al
http://www.kmd.al/


Adresa: Rruga e Durrësit, Nr.27, Kodi Postar 1001,  Tiranë,  Tel: +355 4 2431078, e-mail: info@kmd.al, web: www.kmd.al 

 

3 

17.07.2025, prot 1647, Sektori i Taksave i tarifave dhe Liçensave ju informon se: Sikur në 

shkresën e parë mbi ankesat e Z. H. M., dhe Z. A. M., me të drejtë kanë ankimuar shqetësimin 

e tyre për mos aplikim të gjysmës së biletës dhe pse i kanë treguar librezën si invalid. 

Bashkia Cërrik ju informon se i kemi përmbyllur të gjitha fazat e vendimeve me shoqëritë 

përkatëse edhe data 30.07.2025 do të jetë prezantimi i projekt- vendimit për ndarjen e 

rimbursimit të linjave sipas numrit të invalidëve të grupit të parë me specifikat përkatëse si 

gjatësisë në km, numrit përkatës të cilat linja mbulon, etj. 

Përgjatë muajit Gusht do ju dërgojmë dokumentacionin e konfirmimit të projekt vendimit si 

dhe mbylljen përfundimtare, ku në territorin e Bashkisë Cërrik biletat e linjave tona do jenë 

me rimbursim 100% të vlerës së biletës.  

7. Gjithashtu në përgjigje të kërkesës së Komisionerit me nr. 872/5 07.08.2025, me shkresën nr. 

1873/1 prot., datë 25.08.20252, Bashkia Cërrik, ktheu përgjigje, duke informuar Komisionerin 

se: Në vijim të shkresës suaj me Nr.872/5 dt.07.08.2025, protokolluar në Bashkinë Cërrik më 

datë 19.08.2025, prot 1873, Sektori, Taksave i tarifave dhe Liçensave ju informon: 

Ashtu siç është pasqyruar edhe në shkresën e parë mbi ankesat e z. H. M., dhe z. A. M., me të 

drejtë kanë paraqitur shqetësimin e tyre lidhur me mosaplikimet e gjysmës së biletës apo edhe 

rimbursim të plotë të saj, ndonëse janë pajisur me dokumentacionin përkatës të statusit invalid.  

Administratori i firmës “Gostima Travel” sh.p.k., është thirrur dhe ka dhënë deklaratë me 

shkrim se nuk do të ndodh më një incident i tillë, si dhe të gjitha mjetet e tij janë të pajisur me 

tabelën përkatëse ku citohet se nuk nuk do të ndodh më një incident i tillë, si dhe të gjitha 

mjetet e tij janë të pajisur me tabelën përkatëse ku citohet se nuk do të kërkohet pagesë nga 

grupi i invalidëve.  

Bashkia Cërrik ju informon se ka përfunduar të gjitha fazat e bisedimeve me shoqëritë 

përkatëse dhe më datë 30.07.2025 është miratuar nga Këshilli Bashkiak Cërrik rimbursim në 

linjat urbane, sipas numrit të invalidëve të grupit të parë, me specifikimet përkatëse të gjatësisë 

së linjës në km, si dhe numri i linjave që mbulohen. 

8. Në përgjigje të kërkesës së Komisionerit, shoqëria “Gostima Travel” sh.p.k. ka kthyer 

përgjigje zyrtare, duke informuar se: Në lidhje me kërkesën tuaj të mësipërme për sqarim të 

problemit të paraqitur në ankesave nga z. H. M., dhe z. A. M., të cilët pretendojnë se janë 

diskriminuar për shkak të aftësisë së kufizuar në linjën e transportit Cërrik–Gostimë- Cërrik, 

sqarojmë sa vijon: Në datën e pretenduar nga ana e ankuesve, ka patur një incident të tillë në 

linjën e transportit të udhëtarëve Cërrik–Gostimë. Shoferi B. L., me të cilin ka ndodhur 

incidenti, ka filluar punë në datën 1 prill 2025, pra ishte shofer i ri me kontratë në proces. Nga 

ana tjetër, nuk ka patur dijeni për detyrimin për transport të personave me aftësi të kufizuar. 

Nga ana tjetër, shoqëria “Gostima Travel”, shoqëri transporti të udhëtarëve të linjës Cërrik–
Gostimë e kthim, nuk ka patur kontratë me Bashkinë Elbasan për shërbimin e PAK (Persona me 

Aftësi të Kufizuar). Kjo shoqëri ka marrë licencën nr. 3, datë 03/04/2018, deri më 02/04/2028, 

pranë Bashkisë Cërrik. Edhe me Bashkinë Cërrik, për transportin e PAK, është lidhur Akt-

 

2
 Administruar pranë Komisionerit me nr. 872/7 prot., datë 03.09.2025. 

Marrëveshje në datën 10/09/2025, në zbatim të Vendimit të Këshillit Bashkiak nr. 49, datë 

30/07/2025. 

Pra, kjo kompani nuk ka patur marrëveshje për transportin e personave të tillë, megjithatë ne 

pranojmë përgjegjësinë tonë për një zgjidhje humanitare të incidentit të ndodhur. Duke marrë 

shkas nga ky incident, kompania mori masat dhe në mjetet tona të transportit të udhëtarëve ka 

vendosur njoftimin që transporti i PAK të bëhet pa pagesë. Në lidhje me vonesën e dërgimit të 

përgjigjes sonë, ju kërkojmë ndjesë, pasi nga ana e Administratorit z. Th. I., janë bërë përpjekje 

duke shkuar dhe sqaruar çështjen në rrugë verbale. Edhe nga Bashkia Cërrik, administratorit i 

është komunikuar fakti se do të sqarohet zyrtarisht ky problem me Drejtorinë e Hetimit 

Administrativ pranë Komisionerit. Sqarojmë gjithashtu se kjo kompani ushtron aktivitetin në 

juridiksionin e Bashkisë Cërrik dhe jo të Bashkisë Elbasan. 

Bazuar në nenin 33/8 të Ligjit nr. 10 221/2010 “Për Mbrojtjen nga Diskriminimi”3, të ndryshuar, 

dhe për të sqaruar të gjitha faktet dhe rrethanat e çështjes, Komisioneri, pasi vlerësoi kërkesën e 

ankuesit, caktoi datën 24.09.2025, ora 10:00, për zhvillimin e seancës dëgjimore dhe njoftoi palët 

me shkresën nr. 872/8 prot., datë 16.09.2025. 

 

Seanca dëgjimore u zhvillua me praninë e palës ankuese, ndërsa pala ndaj së cilës ishte bërë ankesa 

nuk mori pjesë, megjithëse nga njoftimi postar rezultoi se kishte marrë dijeni për zhvillimin e saj. 

Gjatë seancës u lexuan dhe u shqyrtuan të gjitha veprimet e ndërmarra nga Bashkia Cërrik në lidhje 

me trajtimin e rastit, si dhe përgjigjja e shoqërisë “Gostima Travel” sh.p.k. U paraqitën dokumentet 

përkatëse që vërtetojnë se Bashkia ka ndërmarrë masat e nevojshme për zgjidhjen përfundimtare 

të problematikës së ngritur nga qytetarët. 

Në këtë kuadër, u sqarua se Bashkia Cërrik ka lidhur Akt-Marrëveshje bashkëpunimi me 

operatorët e transportit qytetas dhe rrethqytetas, për të garantuar rimbursimin e plotë të kostos së 

biletës për personat me aftësi të kufizuara të grupit të parë (me shoqërues), në përputhje me 

vendimin e Këshillit Bashkiak për lehtësimet fiskale dhe mbështetjen sociale të shtresave 

vulnerabël. Kjo marrëveshje parashikon që operatorët e transportit të ofrojnë shërbimin falas për 

këtë kategori qytetarësh, ndërsa Bashkia merr përsipër kompensimin financiar të kostove 

përkatëse, në bazë të listave mujore dhe dokumentacionit të dërguar nga operatorët. 

Gjithashtu, Bashkia Cërrik ka përfunduar procesin e shpërndarjes së kartave identifikuese për 

personat me aftësi të kufizuara dhe për shtresat në nevojë, për të mundësuar përfitimin e 

drejtpërdrejtë të lehtësive në transportin publik. Kartat janë shpërndarë për të gjitha kategoritë 

përfituese në territorin e bashkisë, në bashkëpunim me strukturat sociale dhe operatorët e 

transportit. Bashkia ka njoftuar gjithashtu se ka ngritur një mekanizëm monitorimi për zbatimin e 

 
3 Neni 33/8, ligji nr. 10221/2010 “Për mbrojtjen nga diskriminimi”: “Kur e sheh të përshtatshme, komisioneri zhvillon një seancë 
dëgjimore publike dhe fton palët dhe çdo person tjetër të interesuar.” 

marrëveshjes dhe respektimin e detyrimeve nga të gjithë operatorët që ofrojnë shërbime transporti 

në zonë. 

Në seancë u sqarua se incidenti i ndodhur më parë në linjën Gostimë–Cërrik kishte ardhur si 

rezultat i mosinformimit të një shoferi të sapopunësuar, i cili tashmë është udhëzuar për detyrimet 

që burojnë nga aktet ligjore dhe marrëveshjet në fuqi. Shoqëria “Gostima Travel” sh.p.k., ka 

pranuar përgjegjësinë për rastin dhe ka marrë masa për të shmangur përsëritjen e ngjarjeve të 

ngjashme, duke pajisur të gjitha mjetet e saj me njoftime të dukshme që tregojnë se transporti për 

personat me aftësi të kufizuara të grupit të parë ofrohet pa pagesë. 

Në përfundim të shqyrtimit, u konstatua se pas nënshkrimit të akt-marrëveshjes ndërmjet Bashkisë 

Cërrik dhe operatorëve të transportit, situata është përmirësuar ndjeshëm.  

Pala ankuese deklaroi gjatë seancës se, pas zbatimit të marrëveshjes, ka udhëtuar sërish në linjën 

Gostimë–Cërrik me mjetet e shoqërisë “Gostima Travel” sh.p.k. dhe nuk i është kërkuar asnjë 

pagesë për biletën.  

Në nenin 33/5 të ligjit nr. 10221/2010 “Për Mbrojtjen nga Diskriminimi”, të ndryshuar, 

përcaktohet se: “Personat fizikë ose juridikë, kundër të cilëve është paraqitur ankesa, njoftohen 

me shkrim nga Komisioneri brenda 15 ditëve nga marrja e ankesës”. 

Neni 91/3 të Kodit të Procedurës Administrative, të ndryshuar, parashikon se: “Nëse ligji 

parashikon detyrimin e palës për të paraqitur dokumente ose prova, si pjesë ose së bashku me 

kërkesën për fillimin e procedurës, afatet e përcaktuara sipas pikave 1 ose 2, të këtij neni, fillojnë 

nga paraqitja e plotë e tyre”. 

Në ankesën e regjistruar pranë KMD-së, ankuesit kanë pretenduar trajtim të padrejtë nga ana e 

faturinos (punonjës i shoqërisë që ofron shërbimin e transportit urban në linjën Gostimë-Cërrik), 

lidhur me mosnjohjen nga ana e tij e librezave të verbërisë që ata ka paraqitur. Për këtë arsye, 

ankuesit kërkuan nga Komisioneri konstatimin e diskriminimit dhe eliminimin e pasojave të tij. 

Komisioneri ndërmori një sërë veprimesh hetimore për sqarimin e rrethanave të çështjes. Më datë 

09.06.2025, Komisioneri i kërkoi informacion Bashkisë Cërrik lidhur me ankesën e paraqitur, 

ndërsa për shkak të mosmarrjes së përgjigjes, më 08.07.2025, u dërgua një kërkesë e dytë. 

Më datë 17.07.2025, Shoqata Shpresë për të Verbërit, informoi Komisionerin se problematika e 

ngritur përfaqëson një shqetësim të përgjithshëm që prek të gjithë personat me aftësi të kufizuara 

në territorin e Bashkisë Cërrik. Po në të njëjtën datë, z. A. M., paraqiti sqarime shtesë lidhur me 

rastin. 

Më 07.08.2025, Komisioneri kërkoi informacion shtesë nga Shoqëria “Gostima Travel” sh.p.k., 

Bashkia Cërrik dhe Task-Forca e kontrollit të mjeteve motorike. 

Në vijim, më datë 31.07.2025, Bashkia Cërrik informoi Komisionerin se ankuesit kanë pasur të 

drejtë në pretendimet e tyre për mosaplikimin e lehtësive në pagesën e biletës dhe se më datë 

30.07.2025 do të prezantohej projektvendimi për rimbursim të plotë të biletës për personat me 

aftësi të kufizuara. 

Më 25.08.2025, Bashkia Cërrik njoftoi se Këshilli Bashkiak kishte miratuar vendimin për 

rimbursimin 100% të biletës për invalidët e grupit të parë. 

Në të njëjtën kohë, administratori i shoqërisë “Gostima Travel” sh.p.k. deklaroi se ngjarje të tilla 

nuk do të përsëriteshin dhe se të gjitha mjetet e transportit janë pajisur me tabela njoftuese që 

tregojnë se transporti për këtë kategori qytetarësh është pa pagesë. 

Shoqëria “Gostima Travel” konfirmoi incidentin, duke shpjeguar se ai kishte ndodhur për shkak 

të mosinformimit të një shoferi të ri, i punësuar më 01.04.2025, i cili nuk kishte dijeni mbi 

detyrimet ligjore për transportin e personave me aftësi të kufizuara. 

Kompania pranoi përgjegjësinë dhe mori masa konkrete, përfshirë vendosjen e njoftimeve në të 

gjitha mjetet dhe nënshkrimin e një akt-marrëveshjeje me Bashkinë Cërrik më datë 10.09.2025. 

Për të sqaruar përfundimisht çështjen, Komisioneri caktoi seancë dëgjimore më datë 24.09.2025, 

ora 10:00, për të cilën palët u njoftuan. Seanca dëgjimore u zhvillua me praninë e palës ankuese, 

ndërsa pala ndaj së cilës ishte bërë ankesa nuk mori pjesë. 

Gjatë seancës u shqyrtuan dokumentet dhe u konstatua se Bashkia Cërrik kishte ndërmarrë masa 

për zgjidhjen e problematikës, duke lidhur marrëveshje bashkëpunimi me operatorët e transportit 

për garantimin e rimbursimit të plotë të biletës për personat me aftësi të kufizuara të grupit të parë. 

Bashkia ka shpërndarë gjithashtu kartat identifikuese për përfitimin e lehtësive në transport dhe ka 

ngritur mekanizëm monitorimi për zbatimin e marrëveshjeve nga operatorët. 

Pala ankuese deklaroi gjatë seancës se pas miratimit dhe zbatimit të marrëveshjes, ka udhëtuar 

sërish në linjën Gostimë–Cërrik dhe nuk i është kërkuar asnjë pagesë për biletën. 

Nga shqyrtimi i plotë i çështjes u konstatua se pas ndërhyrjeve të Bashkisë Cërrik dhe nënshkrimit 

të akt-marrëveshjes me operatorët e transportit, situata është përmirësuar ndjeshëm dhe janë marrë 

masa efektive për të garantuar barazinë dhe për të shmangur çdo formë diskriminimi ndaj 

personave me aftësi të kufizuara në shërbimet e transportit publik. 

Ky fakt tregon se masat e marra nga Bashkia Cërrik dhe operatorët përkatës kanë pasur efekt të 

menjëhershëm dhe të qëndrueshëm, duke garantuar respektimin e të drejtave të personave me 

aftësi të kufizuara dhe përmirësimin e cilësisë së shërbimit në transportin publik. 

mailto:info@kmd.al
http://www.kmd.al/


Adresa: Rruga e Durrësit, Nr.27, Kodi Postar 1001,  Tiranë,  Tel: +355 4 2431078, e-mail: info@kmd.al, web: www.kmd.al 

 

7 

Sa më sipër Komisioneri vlerëson se, kërkimi i palës ankuese, ose ajo që pala ankuese kërkon të 

arrijë ose të sigurojë, nëpërmjet paraqitjes së ankesës objekt shqyrtimi dhe fillimit të kësaj 

procedure administrative është përmbushur, nëpërmjet parashikimit të lehtësirave sa më sipër 

cituar, lidhur me udhëtimin e tij në linjat urbane rrethqytetase, pa biletë, pra pa asnjë kosto 

financiare. 

 

Në nenin 32, pika 3, të ligjit nr.10221, datë 04.02.2010 “Për Mbrojtjen nga Diskriminimi”, të 

ndryshuar përcaktohet: “3. Për shqyrtimin e ankesave që i drejtohen, komisioneri zbaton normat 

e parashikuara në Kodin e Procedurave Administrative, me përjashtim të procedurave që 

parashikohen nga ky ligj.”  

 

Neni 90, pika 3, të Kodit të Procedurave Administrative (K.P.A), ka parashikuar se: “Procedura 

administrative, e nisur me kërkesë apo kryesisht, deklarohet e përfunduar pa një vendim 

përfundimtar për çështjen, në rastet e parashikuara në nenet 93-96 të këtij Kodi. Deklarata e 

përfundimit të procedurës administrative, pa një vendim përfundimtar për çështjen, përbën akt 

administrativ”. 

 

Në këto kushte, Komisioneri vlerëson se qëllimi për të cilin procedimi administrativ ka filluar mbi 

bazën e ankesës së palës ankuese është përmbushur në thelb, pasi u zgjidh problematika e adresuar 

pranë Komisionerit.   

Për rrjedhojë është përmbushur edhe qëllimi i ligjit nr. 10221/2010 “Për Mbrojtjen nga 

Diskriminimi”, të ndryshuar, për sigurimin e të drejtës së çdo personi për:  

           “a) barazi përpara ligjit dhe mbrojtje të barabartë nga ligji; 

b) barazi të shanseve dhe mundësive për të ushtruar të drejtat, për të gëzuar liritë 

dhe për të marrë pjesë në jetën publike; 

c) mbrojtje efektive nga diskriminimi dhe nga çdo formë sjelljeje që nxit 

diskriminimin”. 

 

Përfundimisht, referuar sa më sipër, si dhe duke mbajtur në konsideratë: 

 

- Masat efektive konkrete të ndërmarra nga ana e Bashkisë Cërrik, përmes parashikimit  të 

lehtësirave sa më sipër cituar, lidhur me udhëtimin e PAK, në linjat urbane rrethqytetase, 

pa biletë dhe rimbursimin e kostove përkatëse për shoqëritë e transportit urban; 

- Përmbushjen e qëllimit për të cilin ishte iniciuar ankesa konkrete, si dhe 

- Qëllimin parandalues të LMD-së, ndërgjegjësimin e ndërmjetësimin për zgjidhje miqësore 

e zbatim efektiv të tij, dhe jo vetëm karakterin konstatues dhe ndëshkues të 

vendimmarrjeve të KMD-së; 

Komisioneri arrin në përfundimin se, procedura administrative për shqyrtimin e ankesës nr.137 

Regj., datë 03.06.2025, paraqitur nga z. H. M. dhe z. A. M., kundër linjës së transportit të 

udhëtarëve Gostim-Cërrik, e cila operohet nga shoqëria “Gostime Travel” sh.p.k.,  duhet të 

deklarohet e përfunduar, pa një vendim përfundimtar, për shkak se objekti dhe qëllimi i ankesës 

për të cilin ka nisur procedura është bërë i pamundur, për sa kohë që objekti dhe qëllimi që pala 

ankuese ka kërkuar të realizojë nëpërmjet kësaj procedure administrative është përmbushur4. 

 

PËR KËTO ARSYE: 

Mbështetur në nenin 90/3, të ligjit nr. 44/2015 “Kodi i Procedurave Administrative i Republikës 

së Shqipërisë” dhe nenet 32 e 33, të ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar,  

 

Komisioneri për Mbrojtjen nga Diskriminimi, 

 

V E N D O S I: 

1. Të deklarojë të përfunduar procedurën administrative për shqyrtimin e ankesës nr.137 Regj., 

datë 03.06.2025, paraqitur nga z. H. M., dhe z. A. M., pa një vendim përfundimtar, pasi është 

arritur qëllimi dhe efektiviteti për të cilin ka filluar procedura administrative. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

 KOMISIONERI 
 
 
  Robert GAJDA 
 
 

 

 

 

 

4
 Për analogji citojmë vendimet e KMD-së: Nr. 107/2024, Nr. 181/2024. 

